
Inngangur  
Fjármál og rekstur AkureyrarAkademíunnar (AkAk) gengu vel á starfsárinu og sýnir ársreikningur 2024 

jafnvægi í rekstri. Eftirspurn eftir vinnuaðastöðu hefur haldist stöðug og nýting er góð. Innanhúsfólk hefur 

unnið að fjölbreyttum viðfangsefnum: stundað háskólanám, sinnt störfum/verkefnum óháð staðsetningu, 

unnið að frumkvöðlaverkefnum, og að fræði- og ritstörfum og annarri þekkingarsköpun sem sjálfstætt 

starfandi einyrkjar. Eins og áður var lögð áhersla á félagslega samveru innanhúsfólks til að efla kynni og 

tengsl og stuðla að góðum starfsanda. Fréttabréf voru gefin út samkvæmt áætlun og haldið var áfram að 

taka saman upplýsingar um fjölda þeirra sem eru með vinnuaðstöðu hjá AkAk, verkefni sem fólk vinnur að 

í húsnæði AkAk, sem og viðburði á vegum AkAk, og upplýsingar skráðar jöfnum höndum í gagnagrunninn 

á vefsíðu stofnunarinnar. Síðast en ekki síst var unnið að því að efla tengsl við nærsamfélagið með samstarfi 

við Akureyrarbæ og Háskólann á Akureyri og miðlun þekkingar til samfélagsins með því að bjóða 

bæjarbúum upp á fjölbreytta viðburði.  

 

Það er mat stjórnar að ársskýrslan sýni öflugt og fjölbreytt starf á breiðu sviði og sterk tengsl við 

nærsamfélagið.  

 

Akureyri, 27. maí 2025  

 

F. h. stjórnar AkureyrarAkademíunnar  

 

Sigurgeir Guðjónsson, formaður  

1. Stjórn, fulltrúaráð og framkvæmdastjóri  
Á ársfundi 15. maí 2024 var kosið í stjórn og fulltrúaráð AkureyrarAkademíunnar fyrir komandi starfsár en 

samkvæmt skipulagsskrá kýs ársfundur sjö manna fulltrúaráð úr hópi skráðra fulltrúa, þar af þrjá í stjórn.  

 

Stjórn 2024-2025:  

• Sigurgeir Guðjónsson, formaður  

• Þórhallur S. Bjarnason, gjaldkeri  

• Þorgerður Anna Björnsdóttir, ritari  

 

Fulltrúaráð 2024-2025:  

• Bryndís Fjóla Pétursdóttir 

• Gunnar Árnason 

• Jón Örn Pálsson  

• Margrét Guðmundsdóttir  

 

Stjórn fer með öll málefni stofnunarinnar milli ársfunda, er æðsta vald í málefnum hennar og ber ábyrgð 

gagnvart fulltrúaráði. Stjórnin mótar stefnu og starfstilhögun stofnunarinnar, vinnur að markmiðum hennar 

og setur henni reglur. Stjórnarstörf, sem meðal annars felast í fundum, eru unnin í sjálfboðavinnu.  

 

Stjórnin hefur haldið fimm stjórnarfundi á starfsárinu. Aðrir fulltrúar í fulltrúaráði eru upplýstir um alla 

stjórnarfundi, dagskrármál og gögn, og þeir sitja fundi þegar þeir hafa tök á.  

 

Framkvæmdastjóri í 50% starfi er Aðalheiður Steingrímsdóttir. Hlutverk framkvæmdastjóra er að vera 

talsmaður stofnunarinnar og annast rekstur hennar og reikningsskil í umboði stjórnar. Framkvæmdastjóri 

ber ábyrgð gagnvart stjórn og vinnur að framgangi stefnumála stofnunarinnar hverju sinni og situr 

stjórnarfundi með málfrelsi og tillögurétt.  

2. Fjármál og rekstur  

Markmið stefnu AkAk varðandi fjármál og rekstur er að tryggja öryggi í fjármálum og stöðugleika í rekstri.  

 

Fjármál og rekstur AkureyrarAkademíunnar gengu vel á starfsárinu, og sýnir ársreikningur AkAk fyrir árið 

2024 jafnvægi í fjármálum og rekstri.  

 

Rekstrartekjur árið 2024 eru 15 m.kr., þar af eru opinber framlög 11,1 m.kr., leigutekjur eru 3,3 m.kr. og 

aðrar rekstrartekjur kr. 686 þúsund. Í öðrum rekstrartekjum eru félagsgjöld, styrkir og önnur framlög, og 

aðrar tekjur. Rekstrargjöld árið 2024 eru 12 m.kr., þar af er verkefnakostnaður 2,8 m.kr., laun og launatengd 

gjöld 4 m.kr., rekstur fasteignar 2,2 m.kr., annar rekstrarkostnaður 1,7 m.kr. og afskriftir kr. 997 þúsund.  

 

Afgangur varð af rekstri stofnunarinnar á árinu 2024 að fjárhæð 1,1 m.kr. samanborið við kr. 731 þúsund í 

afgang af rekstri árið 2023. Heildareignir í árslok 2024 námu 34,9 m.kr. og eigið fé stofnunarinnar var 16,2 

m.kr.  

 

Ársfundur AkAk 2024 samþykkti þá tillögu stjórnar að við gerð árlegrar rekstraráætlunar væri heimilt að 

merkja ákveðna upphæð í áætluninni sem vísindastyrki sem innanhúsfólk gæti sótt um samkvæmt 

ákveðnum reglum og voru þær einnig kynntar á fundinum og samþykktar. Markmið Vísindastyrkja AkAk 

er að styðja við verkefni sem einstaklingar vinna að hjá AkAk og/eða fagsvið þeirra. Á ársfundi 2024 voru 

tveir fulltrúar í fulltrúaráðinu kosnir í úthlutunarnefnd en framkvæmdastjóri er sjálfskipaður. Í 

rekstraráætlun 2024 voru kr. 200 þúsund merktar sem vísindastyrkir. Á árinu 2024 barst ein umsókn um 

styrk, að upphæð kr. 100 þúsund, og var hún samþykkt. 

3. Aðstaða og faglegt starf  
Markmið stefnu AkAk um aðstöðu og faglegt starf er að bjóða einstaklingum upp á góða aðstöðu og 

þjónustu til að vinna að hugðarefnum sínum og að efla félagslega samveru og þverfaglegt samstarf á 

vettvangi AkAk.  

 

Húsnæðið í Sunnuhlíð  

AkureyrarAkademían keypti skrifstofurými í verslunarmiðstöðinni Sunnuhlíð 12 fyrir sína starfsemi af Díl 

ehf. bókhaldsþjónustu og var skrifað undir kaupsamning í janúar 2020 og flutt í nýja húsnæðið í lok febrúar. 

Kaupverð var 25,8 m.kr. og var tekið bankalán að upphæð 20,250 m.kr. til að fjármagna kaupin. Húsnæðið 

er um 180 fm að stærð og hentar starfsemi AkAk mjög vel. Díll ehf. leigir rými í húsnæði AkAk fyrir þá 

tvo starfsmenn sem þar starfa og er mánaðarleg leiga nú kr. 84.382. Húsnæðiskaupin hafa ekki haft neikvæð 

áhrif á fjármál og rekstur stofnunarinnar.  

 

Innanhúsfólk  

Í húsnæði AkAk eru vinnupláss fyrir 12 einstaklinga hverju sinni. Hér er aðstaða framkvæmdastjóra ekki 

talin með eða það rými sem Díll ehf. leigir hjá AkAk. Tvö af 12 vinnuplássum eru fyrir frumkvöðla til að 

vinna að þróun nýsköpunar- og frumkvöðlaverkefna samkvæmt samningi Akureyrarbæjar og AkAk.  

 

Alls voru 25 einstaklingar með vinnuaðstöðu hjá AkAk á árinu 2024 til lengri eð skemmri tíma: Arna Dögg 

Arnardóttir, Arna Björg Bjarnadóttir, Benedikt Sigurðarson, Bryndís Fjóla Pétursdóttir, Dagur Tómas 

Ásgeirsson, Geir Hólmarsson, Gunnar Árnason, Helga A. Erlingsdóttir, Högni Harðarson, Jón Örn Pálsson, 

Jón Þór Sigurðsson, Juan Reyero, Magnús Blöndal Jóhannsson, Margrét Guðmundsdóttir, Martina 

Huhtamäki, Melkorka Mjöll Kristinsdóttir, Pétur Guðjónsson, Rannvá Olsen, Sara Stefánsdóttir, Sigríður 

Kristjánsdóttir, Sigurgeir Guðjónsson, Skafti Ingimarsson, Steingrímur Karlsson, Þorgerður Anna 

Björnsdóttir og Þórhallur S. Bjarnason.  

 

Eins og áður hefur innanhúsfólk unnið að fjölbreyttum viðfangsefnum: stundað háskólanám, sinnt 

störfum/verkefnum óháð staðsetningu, unnið að frumkvöðlaverkefnum, og að fræði- og ritstörfum og 

annarri þekkingarsköpun sem sjálfstætt starfandi einyrkjar.  

Nýting á útleigðri vinnuaðstöðu 2017-20241     

2017 2018 2019 2020 2021 2022 2023 2024 

88% 103% 102% 95%  66%  63% 100%  100% 

 

Skýringin á yfir 100% nýtingu fyrir árin 2018 og 2019 er að þá var bætt við tímabundinni vinnuaðstöðu til 

að mæta aukinni eftirspurn. Minni nýting árin 2021 og 2022 er vegna áhrifa kórónufaraldursins. Eftirspurn 

eftir vinnuaðstöðu fór aftur að aukast haustið 2022. Frá þeim tíma voru öll vinnupláss komin í notkun og 

er nýting á útleigðri vinnuaðastöðu komin í sama horf og var fyrir kórónufaraldurinn, og biðlisti eftir að 

komast að.  

 

Yfirlit yfir háskólanema og aðra sem voru með vinnuaðstöðu 

hjá AkAk árin 2017-2024.2   

    

 2017 2018 2019 2020  2021 2022 2023 2024 

Háskólanemar:           

Doktorsnemar  5 6 4 3 2  2  2 2 

Meistaranemar  8 9 12 7 1  2  3 

Grunnnámsnemar     2 7  1 1  

Aðrir:          

Háskólakennarar     1 1   1 

Nýdoktorar  1 3  3 2   1 

Sjálfstætt starfandi  4 4 5 4 7 6 7 9 

Frumkvöðlar      2  4 6 5 

Störf óháð 

staðsetningu  

     2 6 4 

Samtals  18 22 21 20 22 17 22 25 

 

Á ofangreindu árabili hafa nemar í meistaranámi (42) og þeir sem eru sjálfstætt starfandi (46) verið álíka 

margir en þar á eftir koma doktorsnemar (26). En nýir hópar hafa líka hreiðrað um sig í húsnæði AkAk, 

eins og fólk sem vinnur að þróun frumkvöðla- og nýsköpunarverkefna (17)  sem og þeir sem sinna 

störfum óháð staðsetningu (12), og hefur þessi þáttur starfseminnar farið vaxandi, eins og tölurnar sýna, 

og má gera ráð fyrir að svo verði áfram.  

 

Þeir sem starfa í húsnæði AkAk njóta þar félagsskapar og stuðnings og geta leitað eftir aðstoð við störf 

sín en mikilvægt er að geta rætt þau verk sem fengist er við hverju sinni. Framkvæmdastjóri kemur á 

framfæri við innanhúsfólk upplýsingum um möguleika á styrkjum og veitir aðstoð við styrkumsóknir og 

 
1 Tölur um fjölda þeirra sem eru með vinnuaðstöðu hjá AkAk og um nýtingu á vinnuaðstöðu eru miðaðar við 

almanaksárið hverju sinni en ekki starfsárið sem er á milli ársfunda, og eru ársfundir haldnir í maí.  
2 Upplýsingar miðast við almanaksárið en ekki starfsárið.  

önnur verkefni. Þeim sem starfa innan AkAk gefst auk þess kostur á að sækja um styrki í samkeppnissjóði 

undir merkjum AkAk. Stofnunin mun í slíkum tilfellum sjá um fjárhagslega hlið styrkveitingarinnar gegn 

þóknun.  

 

Aðstaða og innanhússtarf  

Einn liður í stefnu AkAk er að leggja fyrir árlegar kannanir meðal þeirra sem leigja þar vinnuaðstöðu þar 

sem spurt er um viðhorf til aðstöðu og þjónustu hjá stofnuninni og var fyrsta könnunin lögð fyrir vorið 

2022. Markmiðið er að greina starfsemina og að nýta niðurstöður til að bæta hana. Niðurstöður kannana 

hafa sýnt almenna ánægju með aðstöðu og þjónustu hjá AkAk og þar hafa einnig komið fram gagnlegar 

ábendingar um á hvaða sviðum þurfi að skerpa á áherslum, svo sem varðandi ýmis konar búnað. Á liðnum 

árum hefur margvíslegur búnaður verið endurnýjaður og fjárfest í nýjum. Hér má nefna rafdrifin 

hæðarstillanleg vinnuborð, litaprentari með skanna, tæknibúnaður í fundarherbergi til að stunda nám og 

sinna öðrum verkefnum, óháð staðsetningu, lofthreinsitæki til að bæta loftgæði í húsnæðinu og þráðlaus 

heyrnartól.   

 

Löng hefð er fyrir félagslegri samveru og ýmsu samstarfi innanhúsfólks, eins og tiltektardögum, 

súpufundum, vorferðum og jólaboðum. Á súpufundum hittist fólk í hádeginu og segir frá verkefnum sínum 

og rætt er um það sem er á döfinni í starfsemi AkAk.  

 

Tiltektardagur var haldinn 30. maí 2024 og lagað til í húsnæðinu eftir veturinn. Farið var í sumarferð 18. 

júlí og haldið að Goðafossi til að taka þátt í viðburðinum Hátíð drekans við Skjálfandafljót, og eftir það var 

keyrt um Bárðardal að Aldeyjarfossi og stoppað á Kiðagili til að snæða kvöldmat áður en haldið var heim. 

Í ágúst var opið hús í tilefni af Akureyrarvöku og bæjarbúum boðið að koma í heimsókn til að kynna sér 

starfsemina og skoða aðstæður. Á haustmisseri voru haldnir þrír súpufundir, jólaboð fór fram 6. desember 

í Zontahúsinu við Aðalstræti 54, og á vormisseri voru fimm súpufundir haldnir. Á haustmisseri voru einnig 

haldin svonefnd fimmtudagskaffi en þá hittist innanhúsfólk í kaffistofunni annan hvern fimmtudag kl. 10 

til að spjalla og fá sér morgunkaffi og meðlæti sem fólk skiptist á að koma með. AkAk bauð frambjóðendum 

stjórnmálaflokkanna í Norðausturkjördæmi sem tóku þátt í Alþingiskosningunum í nóvember 2024 í 

heimsókn þann 14. nóvember. Tilgangurinn var að fá að heyra um áherslur flokkanna varðandi aðstæður 

þeirra sem vinna að fræði- og ritstörfum og annarri þekkingarsköpun á Akureyri og á Norðausturlandi og 

að fræða frambjóðendur um hlutverk og starf AkAk. Langflestir flokkar þekktust boðið og sköpuðust 

gagnlegar samræður innanhúsfólks og frambjóðenda. Á vormisseri hafði AkAk milligöngu um námskeið 

fyrir félaga sína um skapandi skrif um veruleikann. Námskeiðið var haldið helgina 14. – 16. febrúar 2025 

og tóku níu félagar þátt í því. Leiðbeinandi var Björg Árnadóttir hjá Stílvopninu. Í lok apríl komu 

forstöðumenn Konfúsíusarstofnunar við Háskóla Íslands í heimsókn og tveir kínverskir sendikennarar sem 

starfa í Reykjavík. Þorgerður Anna Björnsdóttir, er þriðji sendikennarinn, en hún er með vinnuaðstöðu hjá 

AkAk og sinnir þar óstaðbundnu starfi hjá Konfúsíusarstofnun, ásamt því að kenna akureyrskum 

grunnskólabörnum kínversku 

 

Framkvæmdir í Sunnuhlíð  

Frá því í ágúst 2022 hafa verið miklar framkvæmdir í Sunnuhlíð við að koma heilsugæslunni á Akureyri 

fyrir á annarri hæð núverandi byggingar og í viðbyggingu sem reist var til norðurs. Fasteignafélagið Reginn 

(nú Heimar) sem á meirihluta húsnæðis í Sunnuhlíð var í forsvari fyrir þessum framkvæmdum með 

samningum við Framkvæmdasýslu ríkisins. Heilsugæslan flutti í nýja húsnæðið í febrúar 2024. 

Starfsmannaaðstaða heilsugæslunnar er í kjallara aðalbyggingarinnar og þar var einnig útbúin aðstaða fyrir 

ýmsa heilsutengda þjónustu. Í tengslum við framkvæmdirnar samþykkti Reginn að láta gera dyr úr 

eldhúsinu í húsnæði AkAk og að smíða verönd fyrir utan og að greiða kostnaðinn við þessar aðgerðir. 

Veröndin er samnýtt með öðrum eigendum í Sunnuhlíð. Eftir er að ganga frá nýjum eignaskiptasamningi 

þeirra aðila sem eiga húsnæði í Sunnuhlíð og að gera upp ýmis mál sem tengjast framkvæmdunum. 

 

4. Miðlun upplýsinga  

Markmið stefnu AkAk um miðlun upplýsinga er að efla fjölbreytta miðlun um starfsemi AkAk til að auka 

sýnileika í samfélaginu.  

 

Fréttabréf 

Á starfsárinu komu út samkvæmt áætlun fimm fréttabréf en þau hófu göngu sína í nóvember 2020. 

Tilgangur fréttabréfanna er að miðla upplýsingum til félaga og samstarfsaðila um það helsta sem er efst á 

baugi í starfinu hverju sinn hjá AkAk og að styrkja gagnkvæm tengsl og samskipti. 

 

Gagnagrunnur um verkefni og viðburði  

Í október 2021 kom út skýrsla sem Margrét Guðmundsdóttir, sagnfræðingur, tók saman í tilefni af 15 ára 

afmæli AkAk sem hefur að geyma skrá yfir verkefni sem fólk vann að hjá AkAk frá árinu 2006 og viðburði 

sem AkAk var með á sama tímabili. Skránum var komið fyrir í gagnagrunni á vefsíðu AkAk. Í skýrslunni 

kemur fram að á tímabilinu frá 2006 og til 31. ágúst 2021 voru 97 einstaklingar með vinnuaðstöðu hjá 

AkAk, langflestir þeirra voru námsmenn og/eða kennarar við innlenda og erlenda háskóla og þar að auki 

margbreyttur hópur vísinda- og fræðimanna, listamanna og frumkvöðla sem flestir eru einyrkjar.3 

Innanhúsfólk vann að fjölbreyttum hugðarefnum: lokaverkefnum í háskólanámi (grunn-, framhalds-  og 

doktorsnám) á fjölda fræðasviða, greinum/köflum í tímaritum/bókum, ritverkum, sýningum, 

frumkvöðlaverkefnum, skýrslum og námsefni. Á sama tímabili stóð AkAk fyrir ríflega 150 viðburðum af 

margvíslegu tagi.  

 

Yfirlit yfir verkefni innanhúsfólks í skýrslu Margrétar Guðmundsdóttur frá 2006 og til 6. október 

2021 

BA/BS verkefni  4 Meistaraverkefni  24 

Doktorsverkefni  10 Greinar/kaflar í 

tímaritum/bókum  

139 

Ritverk  32 Skýrslur  24 

Sýningar  22 Frumkvöðlaverkefni  2 

Námsefni  1   

 

Eftir að skýrslan kom út hafa skrár um fjölda innanhúsfólks, verkefni og viðburði, verið uppfærðar jöfnum 

höndum og upplýsingar færðar inn í gagnagrunninn. Frá 31. ágúst 2021 og til ársloka 2024 voru 30 

einstaklingar með vinnuaðstöðu hjá AkAk, þar af 10 frumkvöðlar, átta voru í fjarvinnu (óstaðbundin störf), 

sjö voru sjálfstætt starfandi og fimm voru í námi við innlenda og erlenda háskóla. Þar að auki voru 21 aðrir 

einstaklingar með aðstöðu hjá AkAk á þessu tímabili en þeir eru ekki taldir með því þeir eru ýmist á 

nafnalista yfir innanhúsfólk AkAk sem Margrét Guðmundsdóttir tók saman eða á nafnalista á tímabilinu 

frá 31. ágúst 2021 til ársloka 2023 (hver einstaklingur er bara talinn einu sinni). Innanhúsfólk vann að 

fjölbreyttum hugðarefnum: lokaverkefnum í háskólanámi (grunn- og doktorsnám) á ýmsum fræðasviðum, 

skýrslum/umsögnum, greinum/köflum í tímaritum/bókum, frumkvöðlaverkefnum og ritverkum. Frá 6. 

október 2021 og til ársloka 2024 stóð AkAk einnig fyrir 56 viðburðum af margvíslegu tagi.  

 

Yfirlit yfir verkefni innanhúsfólks frá 6. október 2021 til ársloka 2024: 

BA verkefni  1 Doktorsverkefni  1 

Skýrslur/umsagnir  27 Greinar/kaflar í 

tímaritum/bókum  

19 

Frumkvöðlaverkefni 11 Ritverk 3 

 

 

 

 
3 Bent er á að upplýsingarnar í skýrslunni um fjölda þeirra einstaklinga sem voru með vinnuaðstöðu hjá AkAk frá 

2006 og til október 2021 og í skrám sem hafa verið teknar saman um sömu mál eftir að skýrslan kom út er hver 

einstaklingur bara talinn einu sinni. Þessi aðferð er frábrugðin þeirri sem notuð er í yfirlitstöflunni á bls. 7 en í 

samtalstölunni fyrir hvert ár eru allir teknir með sem hafa verið með vinnuaðstöðu á viðkomandi ári (einföld 

„hausatalning“ fyrir hvert ár).  

5. Ytra samstarf  

Markmið stefnu AkAk um ytra samstarf er að skapa brú milli fræða og samfélags með samstarfi við 

almenning, fyrirtæki, stofnanir og opinbera aðila.  

 

Akureyrarbær  

Þann 16. maí 2024 endurnýjuðu Akureyrarbær og AkureyrarAkademían samstarfssamning um stuðning  

við frumkvöðlastarf sem felur í sér að bjóða tveimur einstaklingum upp á vinnuaðstöðu í húsnæði AkAk til 

að vinna að þróun frumkvöðla- og nýsköpunarverkefna og greiðir Akureyrarbær fyrir vinnuaðstöðuna. 

Úthlutunartímabil eru tvö á hverju ári, annars vegar frá 1. mars – 31. ágúst og hins vegar frá 1. september 

–  28. febrúar og er auglýst eftir umsóknum í janúar/febrúar vegna fyrra tímabilsins og í ágúst vegna þess 

síðara. Við mat á umsóknum skal m.a. taka mið af eftirfarandi þáttum: 

a) Nýsköpunargildi þeirra hugmynda sem felast í því verkefni sem umsækjendur ætla að vinna að.  

b) Að öðru jöfnu skal miða við að hugmynd og/eða viðskiptaáætlun sé í þróun og að eiginleg starfsemi 

sé ekki hafin.  Gæta skal þess að verkefni  umsækjanda sé ekki í samkeppni við starfsemi sem fyrir 

er á markaði. 

c) Að verkefni  umsækjanda falli vel að því starfi sem fyrir er hjá AkureyrarAkademíunni. 

 

Ef vinnuplássin ganga ekki út þá greiðir Akureyrarbær samt sem áður fyrir þau og AkAk getur leigt út 

vinnupláss samkvæmt venjulegum forsendum sem ekki er sótt um. Frumkvöðlarnir hafa unnið að 

fjölbreyttum verkefnum: hugbúnaðarlausnum á netinu fyrir fyrirtæki, dans- og hreyfimeðferð sem 

meðferðaráætlun fyrir félagslega heilsu á Íslandi, varðveislu sagnaarfs um álfa og huldufólk á 

Akureyri/Eyjafirði, uppbyggingu hátæknigróðurhúss, kynningar- og fræðsluefni um tegundir og táknfræði 

blóma í menningar- og sögulegu samhengi, uppbyggingu núvitundarseturs, uppbyggingu hreinlætisaðstöðu 

á ferðamannastöðum, gerð sjónvarpsþátta um óbyggðir á Íslandi, undirbúningi að  Sjávarlífssafni á 

Akureyri og gerð sýningar um sjávarlíf, undirbúningi að leiklistarskóla á Akureyri fyrir aldurinn 16 - 23ja 

ára og leiklistarnámskeiði fyrir fólk á aldrinum 67 ára og eldri.  

 

Háskólinn á Akureyri  

AkAk veitir HA árlega upplýsingar um innanhúsfólk með það fyrir augum að HA geti leitað til þeirra um 

að taka að sér kennslu eða önnur verkefni. Á listanum eru hverju sinni þeir sem hafa samþykkt að veita HA 

upplýsingar um helstu atriði varðandi menntun sína og feril í þessum tilgangi.  

 

AkAk og félagsvísindadeild HA stóðu saman að viðburði í HA 11. september 2024 undir yfirskriftinni 

„Félagastarf, lýðræðis- og stjórnmálaþróun á Íslandi 1875-1968. Kynningar á nýjum rannsóknum“. Þar 

kynntu Hrafnkell Lárusson og Skafti Ingimarsson nýjar rannsóknir sínar á þessu fræðasviði. Rannsókn 

Hrafnkels heitir „Lýðræði í mótun – áhrif félagshreyfinga á lýðræðisþróun á Íslandi 1874–1915“, og Skafta 

„Nú blakta rauðir fánar: Saga kommúnista- og sósíalistahreyfingarinnar á Íslandi 1918–1968“.  

 

AkAk og HA efndu til opins kynningarfundar í HA 3. apríl 2025 um starfsemi AkAk undir yfirskriftinni 

„Fjölbreytt og skapandi samfélag“. Áslaug Ásgeirsdóttir, rektor HA, setti fundinn með ávarpi, Sigurgeir 

Guðjónsson, formaður stjórnar AkAk, kynnti starfsemi Akademíunnar, innanhúsfólk sagði frá verkefnum 

sínum, Tom Barry, forseti hug- og félagsvísindasviðs HA, sleit fundinum með nokkrum orðum, og Katrín 

Eiríksdóttir, verkefnastjóri í HA, stýrði samkomunni. Um það bil 20–25 manns sóttu fundinn. Eftirtalin 

kynntu verkefni sín:  

• Aðalheiður Steingrímsdóttir, sagnfræðingur og kennari: Verkalýðs- og stjórnmálastarf róttækra 

kvenna á Akureyri. 

• Bryndís Fjóla Pétursdóttir, garðyrkjufræðingur og Bowentæknir: Álfar og huldufólk styðja 

umhverfisvernd. 

• Dagur Tómas Ásgeirsson, stærðfræðingur: Kunna tölvur stærðfræði? 

• Gunnar Árnason, þroskaþjálfi og kennari: „Það sem drepur þig ekki styrkir þig.” Seigla í tengslum 

við geðheilsu starfsmanna. 

• Jón Örn Pálsson, sjávarútvegsfræðingur: Þróunarstarf með áherslu á umhverfisvænar aðferðir í 

framleiðslu sjávarfangs. 

• Sigurgeir Guðjónsson, sagnfræðingur: Skerfur til atvinnusögunnar. Rannsóknir á stéttum 

iðnaðarmanna. 

• Skafti Ingimarsson, sagnfræðingur: „Hinn gamli harði vetur“: Um harðindin og hungursneyðina 

miklu á Íslandi 1601-1605. 

• Þorgerður Anna Björnsdóttir, kínverskukennari og sjálfstætt starfandi fræðimaður: Lestrar- og 

skriftarþjálfun barna með ítarefni við kennsluvefinn Icelandic Online – Börn. 

• Þórhallur Sigurjón Bjarnason, véltæknifræðingur: Framleiðsla á hreinum afurðum úr vistvænum 

auðlindum.  

 

ReykjavíkurAkademían 

Sameiginlegur póstlisti akademíanna var notaður eins og áður til að miðla ýmsum upplýsingum og fréttum. 

Samstarfssamningur akademíanna var endurnýjaður í maí 2024 til næstu þriggja ára, og í byrjun febrúar 

2025 var haldinn netfundur akademíanna um samstarfsmál.  

Viðburðir  

Fyrirlestrar fyrir íbúa hjúkrunarheimilanna og aðra bæjarbúa  

Undanfarin ár hefur verið samstarf í gangi á milli AkAk og öldrunarheimila Akureyrar, og nú 

hjúkrunarheimila Heilsuverndar, sem felur í sér að bjóða íbúum heimilanna upp á fræðandi og aðgengilega 

fyrirlestra um fjölbreytt viðfangsefni sem eru líka opnir fyrir aðra bæjarbúa. AkAk leitar bæði til félaga 

sinna um tillögur að fyrirlestrum og líka til einstaklinga utan hópsins.  

 

Í desember 2023 og í janúar 2024 fékk AkAk styrki hjá Menningar- og viðurkenningasjóði KEA og 

samfélagssjóði Norðurorku hf. til að vera með fyrirlestra á árinu 2024 fyrir íbúa hjúkrunarheimilanna og 

aðra bæjarbúa. Skipulagðir voru samtals átta fyrirlestra á árinu 2024 og fóru þeir ýmist fram á Hlíð eða 

Lögmannshlíð. Yfirlit yfir fyrirlestrana:  

• Þorgerður Anna Björnsdóttir. Steinunn Jóhannesdóttir Hayes: „Ég vildi verða eitthvað mikið og 

vinna afrek". Erindi flutt 26. apríl 2024 í salnum á hjúkrunarheimilinu Lögmannshlíð, Akureyri.  

• Hörður Geirsson. Iðnaðarbærinn Akureyri. Erindi flutt 31. maí 2024 í salnum á hjúkrunarheimilinu 

Hlíð, Akureyri.  

• Heiða Björk Vilhjálmsdóttir. Akureyri í myndlist. Erindi flutt 28. júní 2024 í salnum á 

hjúkrunarheimilinu Lögmannshlíð, Akureyri. 

• Þórarinn Hjartarson. Stelpur, konur og kerlingar í ljóðum, lausu máli og söng. Tónlistar- og 

kvæðadagskrá flutt 23. ágúst 2024 í salnum á hjúkrunarheimilinu Hlíð, Akureyri.  

• Helga A. Erlingsdóttir. Goðafoss - Þaðan sem leiðir liggja til allra átta. Erindi flutt 6. september 

2024 í salnum á hjúkrunarheimilinu Lögmannshlíð, Akureyri. 

• Valgerður H. Bjarnadóttir. „Ég heyri klukknaklið“ – Ítalíuferð Davíðs Stefánssonar veturinn 1920-

1921. Dagskrá flutt 20. september 2024 í salnum á hjúkrunarheimilinu Hlíð, Akureyri.  

• Bryndís Fjóla Pétursdóttir og Katrín Jónsdóttir. Álfar og huldufólk á Akureyri. Erindi flutt 4. 

október 2024 í salnum á hjúkrunarheimilinu Hlíð, Akureyri.  

• Jón Hjaltason. Káinn, Fjaran og Vesturheimsferðir. Erindi flutt 15. nóvember 1924 í salnum á 

hjúkrunarheimilinu Lögmannshlíð, Akureyri.  

Tæplega 500 gestir sóttu þessa viðburði.  

Á árinu 2025 voru skipulagðir fjórir fyrirlestrar á hjúkrunarheimilunum og var fyrsti fyrirlesturinn haldinn 

11. apríl 2025 í salnum á hjúkrunarheimilinu Hlíð en þá sagði Hörður Geirsson, safnvörður 

ljósmyndasafns Minjasafnsins á Akureyri, frá verkefni sem felur í sér að nota gervigreind til að 

nafngreina óþekkta einstaklinga á ljósmyndum. Um það bil 60 gestir sóttu viðburðinn. Næstu fyrirlestrar 

verða haldnir um miðjan maí og því næst í september og október og verða þeir sem hér segir: 

• 16. maí, Þorgerður Anna Björnsdóttir, Skyggnst í menningarheim Kína.  

• 19. september, Jón Hjaltason, Vesturheimshugur Norðanlands á árunum 1873 – 1880. Hvað rak á 

eftir fólki að fara og hvað hélt aftur af því.  

• 31. október, Heiða Björk Villhjálmsdóttir, Umfjöllun um listaverk í eigu Listasafnsins á Akureyri.  

 

Bakarís-fyrirlestrar  

Bakarís-fyrirlestrarnir eru samstarfsverkefni AkAk og Brauðgerðarhúss Akureyrar í Sunnuhlíð. Markmið 

þeirra er að kynna verkefni sem fólk hefur unnið að hjá AkAk, bjóða upp á viðburði í Sunnuhlíð og gefa 

bæjarbúum tækifæri til að fræðast og spjalla um fjölbreytt viðfangsefni. Einn bakarís-fyrirlestur var haldinn 

á starfsárinu. Martina Huhtamäki, kennari við háskólann í Helsinki, sagði frá rannsóknum sínum á 

tungumálalandslaginu á Akureyri út frá samfélagslegu sjónarhorni. Um það bil 15 gestir sóttu kynninguna.  

 

Aðrir viðburðir  

Konfúsíusarstofnunin Norðurljós við HÍ og Huldustígur ehf. stóðu fyrir Hátíð drekans við Skjálfandafljót 

þann 18. júlí 2024 vestan fljótsins við Goðafoss. AkureyrarAkademían og Þingeyjarsveit styrktu verkefnið. 

Tilefnið var að á árinu 2024 var ár drekans í Kína samkvæmt kínversku tímatali og því þótti upplagt að 

heiðra drekann við fljót eða vatn á Íslandi og varð Skjálfandafljót fyrir valinu en drekinn er einn af 

landvættum Íslands og á sér langa og merkilega sögu hér á landi. Á hátíðinni leiddi Bryndís Fjóla 

Pétursdóttir gesti inn í heim drekans, Jón Friðrik Benónýsson sagði frá sögu drekans sem landvætti, 

Þorgerður Anna Björnsdóttir sagði frá tengingu drekans við menningu Kína og las kínverska þjóðsögu um 

dreka, Helga A. Erlingsdóttir ræddi um sögu og mannlíf við Fljótið og Goðafoss, Rakel Hinriksdóttir 

skapaði dreka sem gestir hátíðarinnar fengu að mála og Þorgerður Anna kynnti temenningu og bauð gestum 

að dreypa á tei frá Kína. Hópur frá AkAk fór í sumarferð þennan dag og sótti viðburðinn.  

 

 

 

 

 

 

 

 

 

 


